
Paşa QƏLBİNUR

ANA

İşıq olub, nur olub
Damarımda axanım...
Kilim olum, döşәnim
Ayağında tapdanım...

Gözlәrimin yağında
Yanır şamın piltәsi.
Bu qaranlıq gecәdә
Nurunu qәbul elә!..

Dualarım görünmür,
Göz yaşlarım allanır.
Bir ömür xәrclәdiyin
Barını qәbul elә...

İşıq olub
Damarımda axanım.
Kilim olum
Ayağında tapdanım,
Ay ANA!..

O

Haqqım tapdananda, haqq danılanda
Uzaq-uzaq, uzaqlardan
Yaxınlaşır bir Alәm!..
Gözlәrim böyüyür göyüzü qәdәr
Onu görürәm!..

Dәrd vә kәdәr
Mәni mismar kimi
Yerә çalanda!..
Mәnә yaxın olur
ürәyim qәdәr...
Onu görürәm!..

İşıq әtәyilә gözlәrimi silәndә
Qaranlıq yarılır...
Nur
Qanıma yayılır...
Onu görürәm...

QIZIM AYAN

Әlindәki xalın – Tanrı möhürü
Göylәrdәn ovcuna enibdi, qızım!
Bәbәklәr Allahın göyәrçinlәri
Uçub gözlәrinә qonubdu, qızım...

Ovcundakı xalın – mәnim ürәyim
Bir cin qapısının düymәsi kimi...
Sıxsan!.. qulluğunda hazır olacam.
Nurlar padşahının sәltәnәtindә
Gözәgörünmәyәn vәzir olacam...

O ürәk – ildırım, şimşәk qolumda...
Sәn gәnc, o ürәk qәdimdәn qәdim.
Ata hüzurunda, ana yolunda,
Ruhumu, gücümü әsirgәmәdim...

Gözlәrim işıqdan alışar, yanar,
Gözlәr ürәyimin çaxmaq daşıdı.
Mәnim gözlәrimdә övladlar ana,
Atalar , analar övlad yaşıdı...

Övladlar göylәrin sәdәqәsidi,
Sәnin gözlәrindә gördüm Allahı!..
Arzular duadı,
“O”nun sәsidi,
Mәn öz ürәyimdә gördüm Allahı!..

***

Ayı kimi kürküm ola
Yayda sәrin, qışda isti.
Nә güvә düşә,
nә dәbdәn düşә.

Bir it sәdaqәtli
dostum ola
İtirdiklәrimin әvәzi.
Bir qarğanın ürәyindәn
öc alan
Ürәyim ola,
300 il qanımı qova.
Bir qurd cәsarәti
bağrıma dola,
Sәyirәm Qarabağa...

9 yanvar 2013

***

6 aylıq nәvәm Paşa Qәlbinura

Mәn sәnin toyunda sındıracağam
Çıxıb yerin-göyün cazibәsindәn.
O,
Ya bu dünyada
olsam da Ağam
Mәn sәnin toyunda sındıracağam...

(Meydanı sulayıb,
sәrhәdlәrinә
Nanә sәpәrsiniz – bir-iki әlçim.
Ruhum öyrәncәli – nanә әtrinә!
Hansı mәsafәdә olsam, gәlәcәm...)

Baban bir şәlalә cәsarәtilә
Özünü meydana atacaq, Paşa.
Havalı bağrının mәhәbbәtilә
Sevinci göylәrә çatacaq, Paşa ...

Qızıl çәkmәlәri qığılcım saçan –
Adaşın göylәrdәn enәn bir Şimşәk!
Bir yanar sәhrada göyә әl açan
Bir ilğım kimi dә gözdәn itәcәk...

EKSPERİMENT HEYVANLARINA

Elmin yollarında
Ürәyim qәyyum.

Gözlәrindә әmәliyyat apardığım
Dovşanlar, pişiklәr, mişovullar...
Bir dә o qıllı, ağıllı meymun.

Göz yaşınız әllәrimi
yandırsa da,

Neçә könül dağladım.
Gözünüzün nurunu

icazәsiz-filansız
İnsanlara payladım...
Göz yaşınız

“Nur dağı”na
Çevrilincә, ağladım.

ӘMӘLIYYAT OTAĞINDA

Sәni Allah qarğıyıbdı,
Gözlәrinin işığını alıbdı.
O bir olan Allahıma

Mәni
Minnәtçi salıbdı.

İlahi, bu adamın günahından özün keç
Bir dә o qәlәti elәmәyәcәk.
Bir dә o çirkabı mazutqarışıq
Güllәrin üstünә çilәmәyәcәk.

Gözü açılmamış it küçüyünü
Suda әllәriylә boğmayacaq o.
Haqlını nahaqqa dәyişmәyәcәk,
Ev yıxan yalanlar danışmayacaq.
Oğurluq izini süpürmәyәcәk,
Su quyusuna tüpürmәyәcәk...
İlahi, bu adamın günahından özün keç.

Әlimdә ulduzdan qәlәm – bıçağım.
Bu zәrrәyә nur çilә, nur, İahi!
Әlimi saxlayıram, bilә-bilә, İlahi,
Gözümü zillәmişәm
dәrgahına, İlahi...

***

Ovcumda üç xәtt var –
Allah çәkәn.
Birini dә mәn çәkdim –
Adının baş hәrfi,
Ya Rәbbim!..

Ürәyimdә yazı var –
Damar-damar,
Sәn çәkәn!
Cәrrah çәkәn xәtlәr dә var,
Oxudum, oxunmadı ,..
Ya Rәbbim!

Taleyimi, qәdәrimi bilmәdim
Azad gәldim bu dünyaya,
Azad ola bilmәdim.

Dünya mәnә tanış gәlir,
Mәn dünyaya ögey, yad.
Gülündәn tikanı çox,
Tәbәssümdәn fәryadı,..
Ya Rәbbim!..

SӘN MӘNİM TALEYİMSӘN

İmәkdәn yerimәyә
Verilәn rüsxәt kimi,
İşıqdan qaranlığa
Çәkilәn düz xәtt kimi,
Sәn mәnim taleyimsәn.

Kainatı yaradan
“Böyük partlayış” yalan.
Pillә-pillә tәkamül
Hamısı boş-boş yalan
Sәn mәnim taleyimsәn.

Zülmәtlәrin bağrına
İldırımlar calandı.
Dünya haqq dünyasıdı
Tәsadüflәr yalandı
Sәn mәnim taleyimsәn.

Dünyanın gözәlliyi
Cәm olub gözlәrinә.
Nur şәlalәm, su pәrim!
Ürәyim bir buz kimi
Әriyir gilә-gilә
Sәnin qәdәmlәrinә...

Xoşbәxtlikdәn o yana
İtirsәm ürәyimi,
Bircә Sizә gәlәrәm.
Nuhun gәmisi kimi
Son ümidim bilәrәm.

Paşa Qәlbinurun 70 yaşı 13



İmәkdәn yerimәyә
Verilәn rüsxәt kimi,
İşıqdan qaranlığa
Çәkilәn düz xәtt kimi,
Sәn mәnim taleyimsәn,
Sәn mәnim taleyimsәn...

SӘNİNÇÜN MӘN ELӘ DARIXMIŞAM Kİ...

Sәninçün mәn elә darıxmışam ki,
İldırım çaxanda şimşәkdәn tutub,
Durna qatarında әriyә billәm...
Göylәrin bağrında göy qurşağının
Qızıl qübbәsindә yeriyә billәm...

Göylәr yaylığını atır üstümә,
Göygöl ovcumdadı, gül kimi solmur.
Çinar yarpağının damarlarıyla
Qan axır, sәsini eşidirәm mәn.
Sevgisiz o sәsi eşitmәk olmur.

Sәninçün mәn elә darıxmışam ki,
Qışın şaxtasında açan gül kimi.
Әllәrim uzalı bahara doğru...
Böyük yanğınlara uçan qaranquş –
Qara dimdiyindә bircә damla su...

Sәninçün mәn elә darıxmışam ki, 
Hovuzdan dәnizә nәrә balığı...
Qurd kimi ulayır qәfәsdә ürәk.
Әsir әsgәrimin gәlin yaylığı,
Gözünün önündәn gәlib keçәntәk...

Sәninçün mәn elә darıxmışam ki,
Әllәrim havada şir caynağıdır.
Zamanın yaxası yuxuymuş, Allah!..
Qanadı qırılmış durna kimiyәm.
Göylәrdәn düşürәm, qarşıla, Allah!..

GӘLӘCӘM

“İşıqları söndürüb 
Qaranlığı yandırsan”
Barmağımın ucunda
Bir bәzәkli kәpәnәyin
Qanadında gәlәcәm…
Mәn işığın maye halı –
Qarışıb göz yaşlarıma
Yuya-yuya sualları
Diyirlәyib qayaları
Gәlәcәm…

Qanımdakı
İşığın yaddaşında
Yolumu seçib gәlәcәm.
Hәyәtdәki qızılgülün
Şehini içib gәlәcәm.

Bürünәcәm ruhuma
Nәfәsliyin işıq düşәn
İynә ulduzu qәdәr
Gözündәn keçib gәlәcәm,
Gәlәcәm…

***

Havadan nәm çәkirәm,
Çiçәkdәn şeir.
İşimdә günәş,
Çiynimdә
Dünyanın ağır yükü.

Anam mәni şair doğub,
(Taleyimdә hәkimlik).
Zәrdüşt tәqvimilә
Sağlamlıq ayının
Әzәli işıq günü.
İmәkdәn yerimәyә

İşıqdan tutmuşam –
Allahın әtәyindәn...

Bitkilәrin, heyvanların, quşların
Dilini öyrәnmәdim.
Ancaq bilirәm.
İnsanı oxumağı – anamdan.
Gözlәri – özüm öyrәndim.
Sevirәm yalan danışan,
Ac olanda tox sallanan,
Ağlayanda tәbәssüm çilәnәn
Gözlәri...

Dünya mәnә tanış gәlir
Milyard il әvvәlkidir.
Әn güclüsü – qarışqa,
Әn möhkәm ip – hörümçәk…
Dәmir әllәrә geyilәn
mәxmәr әlcәk,
Sәni dә tanıyıram...

Şәri fәlsәfәnin müdrik kәlamı:
(Kәrәmin yandırdığı Quran!)
“Quran yana bilmәz,
Yanan kağız vә mürәkkәbdir!”
Hәyat sadәdәn sadә,
Ölüm mürәkkәbdir!

***

Yaxın qohumum Elşәnin ad gününә

Bu gün sәnin ad günündür,
Komadasan...
Atan, anan ruhlarının
Komasında
Qucaqlayıb dizlәrini
Büzüşüblәr döl kimi...
Zillәyibsәn uzaq-uzaq bir nöqtәyә
Gözlәrini...

Paşa Qәlbinurun 70 yaşı16



Ürәklәrdәn axan al qan
Köpüklәnmir şәrab kimi.
Görünmәyәn bir nöqtәyә
Key-key baxır boş süfrә...

Bütün yollar göylәrәdi,
Bütün qollar uzalı.
Şәmsinin* qırılmış barmaqlarıydı,
Qonşumuzda
radioda “Vağzalı”…

***

Minib nömrәsiz avtobusa
Enişdәn-yoxuşdan keçib,
Şosedәn, tıxacdan keçib
Gedirsәn Anasızlığa,
Anaqız.

Keyiyib sağ ayağın, sol qolun
Evinizdә bir otaq boş –
xatirә dolu.
Günahsız, günahkar xatirәlәr
ömür yolu.
Anasızlıq – havasızlıq kimi
gәlir sәnә.
Dünyanın havası
bitә bilәrmi?..
Ayrılıqlar
olacaq yenә
İstәsәn dә, istәmәsәn dә...

***

Çürüyәndә kәsmik olmur
Bazarımda satılan süd.
İnәyimdәn xәbәrsiz.
Soyadan, paxlavadan , gәcdәn sıxılmış.
“Xәrçәng“ – satır mәnә, evi yıxılmış!..

Almalarım – әqrәb genli,
Çiyәlәyim – 
Mayalanmış ilan qanı.
Çörәyim – kif göbәlәyi
Tәndirimdәn çıxan kimi daşa dönür.
Xoş söz nәdir??!
Kirpiyimiz gön bizidir
Әqrәb kimi 
çalırıq bir-birimizi...

Tavamdakı balıq da
Bәslәnibdir jımıxnan.
Qurbanlıqda kәsilәcәk qara qoçum
Çörәk yeyib, şoulara baxıbdı.
Gözlәrini adam kimi 
zillәyibdir gözümә...

Sәhәr-sәhәr oyananda
әl-ayağım “qayış” olur.
Pәncәrәmi açan kimi eşitdiyim söyüş olur...
Süd çürüyür 
kәsmik olmur, daş olur,
Daş yağır göylәrindәn,
Ay Allah!..

